
СУБВЕНЦИИ ЗА САНАЦИЈА НА ПОСТОЕЧКИ И ПОСТАВУВАЊЕ НА 
НОВИ ЛИФТОВИ ВО ЗГРАДИТЕ ВО КАРПОШ

Со вкупно 3.000.000 денари кои ги обезбеди од својот буџет, Општина Карпош 
започна акција за доделување на финансиска поддршка за поправка и 
санација на постоечки лифтови и поставување нови лифтови на станбени 
згради за колективно домување, кои се наоѓаат на територија на локалната 
самоуправа. Во постапката за поставување на нови лифтови, Заедницата на 
сопственици е должна да ја обезбеди целокупната потребна документација 
согласно позитивните законски прописи (проекти, одобренија).

Во таа насока, Општината доделува субвенции во висина (најмногу) до 
50%, но не повеќе од 500.000 денари, од вкупниот износ на вредноста на 
поправката и/или санацијата на постоечкиот лифт или поставување на нов 
лифт. Право на учество на јавниот повик имаат сите (жители на Карпош) кои 
се регистрирани како Заедници на сопственици (ЗС) или со заедницата да 
управува правно лице – Управител (УСЗ) , согласно Законот за домување.

И во овој случај, субвенциите ќе се доделуваат (во согласност со целосно 
комплетираната документација) според принципот „прв дојден – прв 
услужен“, сѐ до исцрпување на финансиските средства предвидени за оваа 
намена.

 

Потенцијалните корисници на субвенции треба да ги исполнат определените 
услови и критериуми, за учество на Јавниот повик кој го распиша Општината, 
или поточно:

 

Станбените згради за колективно домување да бидат постари од 25 години.
 

Заедницата на сопственици/Управителот на станбените згради да 
има донесено Одлука од сопствениците на станбените единици дека 
сопствениците на посебните делови се согласни да се изврши поправка 
и/или санација на постоечкиот лифт и/или поставување нов лифт и дека 
сопствениците на посебните делови се согласни да учествуваат со сопствени 
средства за дел од вкупниот износ за поправка и/или санација на постоечки 
лифт и/или поставување нов лифт, (во прилог кон одлуката да достават 
список со потписи од 50% плус 1 (еден) сопственик).

Во холот на ООУ „Лазо Трповски“ во средата попладне се одржа петтата 
последователна форумска сесија, како дел од проектот „Зајакнување на 
општинските совети“, чии партнери се Швајцарската влада, Министерството 
за локална самоуправа и УНДП. Водејќи се според дневната агенда, во рамки 
на работната средба беше направена евалуација на целокупниот форумски 
процес.

Потоа, стручните лица од Општина Карпош ја презентираа реализацијата 
на приоритетниот проект кој го избраа учесниците на форумот (сензорни 
соби во две детски градинки), при што беа споделени и информации за текот 
на реализацијата и за постигнатите резултати од проектот. Во таа насока, 
претставници од локалната самоуправа ги информираа присутните во врска 
со други проекти и препораки од форумот.

За потсетување, претходните форумски сесии се одржаа во период од 
01.03.2023 до 05.05.2023 година. На сесиите беа повикани граѓани од општина 
Карпош кои беа поделени во осум групи, каде што дискутираа за проблемите 
во Карпош и предлагаа проекти за нивно решавање. Од вкупно осум 
предложени проекти се разработија пет проекти.

Најмногу гласови доби предлогот за изградба на две сензорни соби (во 
градинките „Мајски цвет“ и „Орце Николов“), по што следуваа предлозите 
за реконструкција на  спорската сала во ООУ „Лазо Трповски“,Карпош 
3, за изградба на модерен училишен спортски центар во ООУ  „Петар Поп 
Арсов“, за поставување на соларни панели на малите буџетски корисници 
и за опремување на лаборатории  во кабинетите по Биологија во основните 
училишта низ Карпош.

ОДРЖАНА ПЕТТАТА ФОРУМСКА СЕСИЈА ВО КАРПОШ

ПОДДРШКА ЗА КУЛТУРНО – ОБРАЗОВНИ АКТИВНОСТИ

Во рамки на 41. седница на Советот на Општина Карпош која се одржа во 
просториите на У.З. „Кузман Јосифовски Питу“, советниците ги разгледуваа 
актуелните предлог – точки кои се најдоа на денешниот дневен ред. Оттука, 
членовите на Советот ја поддржаа Одлуката за одобрување на финансиски 
средства во висина од 200.000 денари, за организирање на изложба на 
фотографии во организација на реномираниот македонски скулптор Сашо 
Саздовски.

Станува збор за изложба на околу 2.000 (досега необјавени) фотографии, 
насловена како „Носталгија за младоста и животот во некогашно Скопје“, 
која треба да се одржи во музејот на Град Скопје.

 

Позитивно мислење од советниците доби и Одлуката за одобрување на 
финансиска поддршка во износ од 100.000 денари, кои ќе бидат наменети за 
Граѓанската Асоцијација – Клуб на историски возила „Буба Клуб Македонија“, 
за организирање на прослава на годишнина од првиот собир, Светскиот ден 
на Бубата, пикник и новогодишен собир, како и организирање на самостоен 
олдтајмер собир на територијата на Општина Карпош.

 

„Зелено светло“ доби и Одлуката за одобрување на финансиски средства во 
висина од 180.000 денари како поддршка, за учество на ученик од Карпош на 
престижниот натпревар по математика Коперникус, кој ќе се одржи од 14 до 
18 јули на Колубимја универзитетот, во Њујорк (САД).

 

Едногласно, советниците ги поддржаа и Предлог – Решенијата за давање  на 
согласност на Годишниот план за вработување за 2025 година, кој се однесува 
на детските градинки и основните училишта кои се наоѓаат на територија на 
Општина Карпош.

 

Со мнозинство гласови беше изгласана и Одлуката за одобрување на 
финансиска поддршка во висина од 30.000 денари, за учество на регионална 
конференција наменета за воспитувачи, учители, наставници и стручни 
соработници, која ќе се одржи во Бања Лука (БиХ). Станува збор за две 
просветни работнички (по предметот Биологија и Англиски јазик) од ООУ „Петар 
Поп Арсов“, кои во рамки на конференцијата треба да го примат признанието 
за најдобри наставници на просторот на поранешна Југославија. Со истата 
динамика беше изгласана и Програмата за активностите на Општина Карпош 
во областа на образованието за 2024 година.

ЈАКИМОВСКИ СО РЕАКЦИЈА ЗА НОВИОТ ДУП ВО ЃОРЧЕ: ДАЛИ 
Е ОВА ХУМАНАТА УРБАНИЗАЦИЈА НА ВМРО-ДПМНЕ, ПО 

Градоначалникот на општина Карпош, Стевчо Јакимовски реагира на донесениот 
ДУП во општина Ѓорче Петров каде што се предвидени висококатници за нови 11.000 
жители и хемиски фабрики. Јакимовски во исто време ги обвини политичките партии, 
невладините организации и здруженија за двојни аршини и за манипулација на 
граѓаните. На денешната прес конференција градоначалникот истакна: Ги видовте 
ли двојните аршини, лагите и манипулациите со граѓаните, од политичките партии, 
невладините организации, здруженија на граѓани? На вонредна седница се донесе 
детален урбанистички план во Ѓорче Петров кој почнува од кружниот ток кај Порта 
Влае и истите градби ќе имаат сериозно влијание врз животот и инфраструктурата 
во општина Карпош, а особено врз жителите од Влае. Намерно не реагирав вчера, 
кога ова беше ударна вест, а и денеска реагирам попладне, чекајќи тоа да го сторат 
место мене „Борците за Влае“, иницијативата О2, сопругата на Христијан Мицкоски 
која за една зграда во цело Влае 2 делеше флаери на плоштадот Делфина. Очекував 
да реагира цело ВМРО-ДПМНЕ, Левица и нормално, најголемиот борец за воздух, 
зеленило, против сенки, бетонизации, Невена Героргиевска. Очекував да реагира 
и експертот за канализации, советникот од ВМРО-ДПМНЕ Роберт Вељановски 
(процедурално). Таму ќе се градат една дваесеткатница, 4 седумнаесеткатници, 
2 четиринаесеткатници, 6 деветкатници, 7 седумкатници и уште дузина помали 
згради со вкупна станбена површина од 240.000 метри квадратни. Овде ќе има 
околу 4.000 станови, или нови 11.000 жители, а колку што знам, вкупниот број на 
граѓани во оваа општина е 34.000. Што значи, бројот на жители ќе се зголеми за 30 
проценти, односно за една третина. И сето тоа на граница на општина Карпош. Нели 
на „Борците за Влае“ и ороводците, семејството Мицкоски им сметаше само една 
деветкатница? Повторувам, само една. Им сметаше црква, им сметаше и градинка. 
Негодуваа и за изградба на улица, а сега се обидуваат со пи-ар манипулации да 
кажат како таму ќе се градела градинка и училиште. Па уште и на училиштето му 
дале име, ќе се викало Гоце Делчев. На неродениот Петко и капа му скроиле. Колку 
што го изградија училиштето во населбата Хром кое беше предвидено на полјаната 
до Жито Лукс. А владееја со Ѓорче Петров дваесетина години. Интересно е да се 
напомене дека дваесеткатнициве сега нема да фрлаат сенки, нема да ја запираат 
„ружата на ветровите“, нема да го оптеретуваат сообраќајот во Карпош, нема да 
вршат притисок врз градинката Пролет во Влае и врз основното училиште Димо Хаџи 
Димов во Влае 2. Не реагира стручњакот за канализации Роберт Вељановски, иако 
ѓорчепетровската канализациона мрежа го оптеретува колекторот во Карпош. 
Ако не веруваат дека е тоа така, да ги однесам во селото Влае, кај сифонот на 
Водовод, до коритото на Вардар, да видат каква непријатна миризба се шири и 
како живеат влаевчани. Дополнително нивниот живот ќе го загрозат двете огромни 
хемиски фабрики што се предвидуваат со овој ДУП и чиишто отпадни води и на 
сегашен Алкалоид, или како граѓаните викаат Ла Фома влегуваат токму во овој 
сифон и цело време се жалат на непријатната миризба токму од оваа фабрика. 
Вмровските пи-ар стратези се обидуваат со манипулации да кажуваат колку добро 
е испланирана оваа населба ама никаде не ги споменуваат овие две нови хемиски 
фабрики. И токму тие се причината зошто Градот Скопје не дал согласност за овој 
урбанистички план.  

ЈАКИМОВСКИ: СОВЕТОТ НА КАРПОШ ДА ГО ОСПОРИ ПРЕД 
УСТАВЕН СУД ДУП-ОТ ВО ЃОРЧЕ ЗАТОА ШТО ГО ЗАГРОЗУВА 
ЖИВОТОТ НА КАРПОШАНИ

Градоначалникот на Општина Карпош, Стевчо Јакимовски побара од 
претседателот на Советот, Бранко Ристов да свика итна седница на Советот  
за да се донесе одлука за поведување на постапка пред Уставниот суд за 
укинување на новиот урбанистички план во Ѓорче Петров. Јакимовски на 
денешната прес конференција рече дека ДУП-от е донесен на криминален 
начин, а најлошо е тоа што во него се вцртани  три хемиски фабрики кои 
директно го загрозуваат животот на карпошани, особено на жителите на Влае.

–        На криминален начин го донесоа ДУП-от кој се наоѓа во непосредна 
близина на населбата Влае, односно на границите со Општина Карпош, каде 
се предвидуваат 30-тина згради кои ќе бидат со по 20 ката, 17-ката, меѓутоа 
најголемиот проблем е тоа што се предвидени три големи хемиски фабрики 
и каде што според Урбанистичкиот план се наоѓа тешка и незагадувачка 
индустрија. Проблемот е што овие хемиски фабрики ќе ја загрозуваат Општина 
Карпош, но во исто време се во близина на бунарите Лепенец и Вардар од 
кое што над 30 % од потребите на Скопје во летните периоди се надоместува 
токму од ова бунарско подрачје и од каде што имаме исклучително 
квалитетна вода за пиење. Јас сум разочаран што ниту иницијативата О2, 
ниту независните советници од Општина Карпош, ниту претставниците 
од Левица, ниту претставниците на ВМРО-ДМПНЕ, досега немаат никаква 
реакција во однос на Урбанистичкиот план кој што го загрозува животот на 
граѓаните на Општина Карпош, особено на жителите на Влае. Очигледно, 
јас како градоначалник морам да реагирам и да побарам итна и вонредна 
седница од претседателот на Советот, од господинот Бранко Ристов кој е 
член на Левица и кој јавно велеше дека му се може да не се градат и да не се 
реконструираат ниту куќи во Општина Карпош, а сега немаат ништо што да 
кажат, ниту било каква иницијатива ниту било каков збор, за овие облакодери 
кои ќе се градат во непосредна близина на Влае, како и на овие две фабрики 
кои би ја загрозувале директно нашата Општина. Барам од претседателот на 
Совет, да свика итна седница и да донесеме одлука со кој овој Урбанистички 
план за прв пат, ние како Општина, би побарале поништување на Уставниот 
суд, бидејќи планот, советниците таму немале доволно време да го видат, 
закажана е седницата на 16-ти, а донесен е на 17-ти. Градот Скопје не дал 
свое мислење кој е надлежен да даде свое мислење кога се работи за 
фабрики кои треба да се градат, а се во непосредна близина на бунарите 
Лепенец- Вардар, и што е најважно, граѓаните мора да знаат таму над 100.000 
метри квадратни, над 10 хектари, ќе се купи земјиште по 70 денари по метар 
квадратен. Таа е уште една огромна далавера која што сака да се направи, 
а ќе се однесува на штета на граѓаните на Влае и на Општина Карпош, изјави 
градоначалникот Јакимовски.

Советот на Општина Карпош денеска заседаваше во рамки на 40. седница, 
каде советниците ги разгледуваа и одлучуваа за 29 точки кои се најдоа 
на дневниот ред. Во таа насока, советниците ги усвоија заклучоците од 
извештаите за реализираните Програми за 2023 година од областа на 
урбанистичкото планирање, за екологија и енергетска ефикасност, за развој, 
за изградба, редовно и инвестиционо одржување и зимско одржување на 
улици и патишта, за култура, спорт и образование.

 

Исто така, усвоени беа извештаите за Програмите кои се реализираа во 2023 
година од областа на детската, социјалната и здравствената заштита, од 
информатичката технологија, од областа на заштита и спасување на граѓани 
и материјални добра, од развојот на месната самоуправа, како и извештаите 
за реализираните Програми за односи со јавноста, како и за еднакви можности 
меѓу жените и мажите.

 

 Поддршка доби и предлог – решението за давање согласност на одлуката 
за формирање на комисија, за прием на деца над капацитет и утврдување 
на критериумите за прием на деца над капацитет во детската градинка 
„Пролет“. Изгласана беше и предлог – одлуката за утврдување на почеток и 
завршеток на работното време во детската градинка „Пролет“.

 

Со мнозинство гласови, советниците го поддржаа предлог – правилникот со кој 
се уредуваат условите, начинот, критериумите и постапката за финансиска 
поддршка за спорт и рекреација, кој се финансира од општинскиот буџет 
за 2024 година. Имено, еднократната финансиска поддршка ќе се доделува 
на спортисти и спортски рекреативци кои се жители на Карпош, како и на 
здруженија на граѓани  кои се регистрирани на територија на локалната 
самоуправа, со основна дејност спорт и рекреација.



Општина Карпош        Ул. Радика бр.9        www.karpos.gov.mk       gradonacalnik@karpos.gov.mk


